
Industri Turf pada masa kini adalah sangat luas dan mempunyai potensi untuk dibangunkan 
dan diceburi. Kerancakan pembangunan yang berlaku pada masa kini telah membuatkan 
pemintaan terhadap turf semakin meningkat.  Ia juga termasuklah peningkatan kesedaran 
masyarakat  tentang betapa  pentingnya  kewujudan  kawasan  hijau  di dalam  persekitaran 
kehidupan masyarakat pada masa kini.

Turf berfungsi sebagai kusyen bagi mengelakkan kecederaan dan  melancarkan permainan di 
permukaan padang permainan, sukan dan rekreasi.  Selain itu,  ia juga adalah salah satu 
komponen landskap lembut yang memberi nilai kecantikan atau estatika dalam ruang 
landskap. Manakala dari segi kejuruteraan ekosistem, ia juga memainkan peranan sebagai 
penstabil alam sekitar melalui pengawalan hakisan dan menstabilkan struktur tanah. Secara  
tidak  langsung,  ia  akan  mengurangkan  kesan hakisan  dan  larian  permukaan  pencemaran 
alam sekitar. 

Bagi memastikan kawasan turf berfungsi dengan baik, ia perlu direka bentuk, dibina dan dijaga 
secara sistematik.  Penyelesaian masalah yang tepat dan kreatif merupakan komponen kritikal 
dalam pengurusan turf yang berkesan. 

Menyedari hakikat ini, Jabatan Landskap Negara melalui Bahagian Pengurusan Landskap telah 
mengambil inisiatif untuk menerbitkan Manual Pengurusan Turf di Padang Awam bagi 
memberi informasi yang jelas mengenai keperluan asas pengurusan penyelenggaraan turf di 
padang awam. Ini akan memudahkan semua pihak yang berkepentingan mendapat panduan 
yang jelas dalam mengurus dan menyelenggara kawasan turf  yang lebih berkesan dan 
sistemetik.  Melalui manual ini, ia akan dapat membantu mengenal pasti  kaedah untuk  
mengatasi masalah dalam  penanaman turf daripada aspek kejuruteraan dan kelestarian alam 
sekitar. Selain itu, ia juga dapat memastikan semua pihak berkepentingan seperti  Pihak 
Berkuasa Tempatan (PBT),  pihak pengurusan  sekolah  dan  institusi-institusi  bebas  
memperoleh informasi asas pengurusan turf bermula dari peringkat perancangan, reka 
bentuk dan seterusnya di peringkat pembangunan dan pengurusan kawasan turf.  

Adalah menjadi harapan Jabatan Landskap Negara, Manual Pengurusan Turf di Padang Awam 
ini dapat menjadi rujukan dan panduan kepada Pihak Berkuasa Tempatan (PBT) dan semua 
pihak - pihak berkepentingan dalam pengurusan penyelenggaraan turf dan padang awam.  
Dalam penyediaan manual ini,  Jabatan ingin mengucapkan penghargaan kepada semua pihak 
yang terlibat dalam menjayakan penyiapan dokumen ini.  Semoga ia dapat dimanfaatkan oleh 
semua.

ESA BIN AHMAD
Ketua Pengarah
Jabatan Landskap Negara.

Industri turf merupakan sub-sektor kepada industri landskap dan tanaman hiasan yang mempunyai 
permintaan yang berkembang pada kadar 5% setiap tahun bagi kerja-kerja penanaman semula 
(returfing) selepas setiap 20 tahun pembangunan kawasan turf dilaksanakan. Keperluan bekalan turf 
negara setiap tahun pada masa ini adalah sebanyak 960 hektar sedangkan pengeluaran bekalan turf 
oleh beberapa syarikat pembekal utama dan lebih daripada 100 syarikat kecil hanyalah sebanyak 
200 hektar. Statistik ini menunjukkan bahawa industri ini mempunyai ruang yang cukup luas untuk 
menarik pelabur dan pemain baru dalam industri. 

Daripada aspek peluang pekerjaan, industri turf mampu mewujudkan sejumlah 26,652 pekerjaan 
dengan pecahan bagi pembangunan dan pengurusan 15 buah padang golf utama sebanyak 310 
peluang pekerjaan. Manakala 950 padang permainan menawarkan sebanyak 19,898 peluang 
pekerjaan. (Rujukan:  Abdul Shukor Juraimi, survei yang dibuat oleh Universiti Putra Malaysia, 2013) 

1.1 Pendahuluan
 Penanaman turf dalam kawasan landskap atau kawasan khas seperti taman-taman awam, 

kawasan lapang, padang awam, padang sekolah, padang golf dan stadium adalah bertujuan 
untuk memperindahkan kawasan serta menyediakan ruang bagi melaksanakan aktiviti  
riadah, sukan dan rekreasi. Di samping itu, turf juga berperanan dalam mengatasi masalah 
dan mengurangkan kesan-kesan negatif akibat pembangunan daripada aspek kejuruteraan 
dan kelestarian alam sekitar.  

Turf adalah tanaman landskap yang serba boleh (versatile) kerana mampu hidup pada 
hampir kesemua kawasan dengan keperluan pengurusan dan penyelenggaraan yang minima. 
Di Malaysia amat sukar untuk mendapatkan kawasan padang awam, padang sekolah dan 
kawasan lapang yang mempunyai kualiti turf yang baik untuk membolehkan aktiviti rekreasi 
dilakukan dengan selesa dan selamat. Berdasarkan pemerhatian, didapati masalah utama 
kawasan turf di negara ini terutama di taman-taman dan padang awam adalah pertumbuhan 
yang tidak sekata, air bertakung dalam tempoh masa yang lama selepas hujan, permukaan 
gondol atau tidak ditumbuhi turf dengan sempurna, permukaan yang tidak rata dan 
ditumbuhi rumpai terutama kemuncup, lalang, semalu dan rusiga (cypress).

 Secara asasnya, keberkesanan atau kejayaan dalam mewujudkan kawasan berumput 
dipengaruhi oleh faktor-faktor pemilihan spesis yang sesuai, penyediaan tapak penanaman 
yang sempurna, teknik penanaman yang betul dan pengurusan serta penyelenggaraan yang 
cekap. Namun demikian, pengetahuan asas ini tidak dimiliki oleh semua individu yang 
terlibat dalam peringkat perancangan, reka bentuk, pembangunan dan pengurusan kawasan 
berumput terutama sekali di Pihak Berkuasa Tempatan (PBT), pihak pengurusan sekolah 
dan institusi.

  Jabatan Landskap Negara mengambil inisiatif untuk menyediakan Manual Pengurusan Turf 
di Padang Awam  sebagai panduan komprehensif oleh semua pihak yang berkepentingan 
untuk menyelenggara kawasan turf dengan lebih berkesan dan dapat memberi impak 
menyeluruh terhadap pembangunan sesuatu kawasan.

BAHAGIAN 1 .0 :



1.2  Fungsi Turf
Turf  mempunyai  pelbagai fungsi daripada aspek sosial,  alam  sekitar  dan  ekonomi.   
Penyediaan sebuah kawasan lapang adalah berfungsi sebagai tempat untuk masyarakat 
tempatan menjalankan pelbagai aktiviti riadah, bersukan, tempat untuk bertemu bagi 
menjalin interaksi sosial, di samping memberi sumbangan kepada aspek kelestarian alam 
sekitar. Di antara fungsi turf adalah; 

1.2.1 Permukaan Padang Permainan, Sukan dan Rekreasi
 Kebanyakan permainan dan sukan luar (outdoor sports) seperti bola sepak, ragbi 

dan olahraga dimainkan  di atas  padang turf  yang berfungsi sebagai kusyen bagi 
mengelakkan kecederaan dan juga untuk melancarkan permainan seperti kawasan 
green dalam sukan golf.  

1.2.2 Hiasan Landskap
Turf adalah antara komponen landskap lembut yang memberi nilai kecantikan atau 
estetika dalam reka bentuk ruang landskap seperti halaman rumah, kawasan lapang 
dan pinggiran jalan. Turf merupakan tanaman landskap yang sesuai sama ada bagi 
ruang terbuka yang luas atau bagi ruang penanaman yang sempit dan untuk 
kawasan yang rata, beralun atau  bercerun.

1.2.3 Penstabil Alam Sekitar
 Penanaman turf dapat mengawal kejadian hakisan tanah samada disebabkan oleh 

air hujan atau tiupan angin. Fungsi penstabil ini sangat penting bagi mengurangkan 
kesan kegagalan struktur tanah dalam pembangunan seperti pembinaan lebuh raya, 
di kawasan cerun akibat pemotongan tanah dan kawasan terbuka yang luas seperti 
lapangan terbang.

1.2.4 Mengurangkan Kesan Pencemaran
Turf seperti mana lain-lain tumbuhan landskap terbukti mampu mengurangkan 
kesan-kesan pencemaran alam sekitar akibat pembangunan dan aktiviti ekonomi di 
kawasan perbandaran. Habuk yang terapung di udara mampu diserap oleh turf 
serta mengurangkan pencemaran udara kesan daripada kerja-kerja pembangunan 
tanah, pembinaan, pelepasan asap kenderaan dan perindustrian. 

 Merujuk kajian Landskap Persekitaran Jalan (1992) dan jurnal Proses Sejat Peluhan 
Tumbuhan Terpilih Sebagai Kaedah Mendapatkan dan Menangani Masalah Sumber 
Air (2010). Turf juga mampu mengurangkan suhu di ruang terbuka terutama 
kawasan berturap sehingga 10 – 14°C, di samping bertindak sebagai penebat 
kesan bunyi bising sehingga 20 – 30 %.  Pelepasan gas karbon monoksida (CO) yang 
menyebabkan kesan pemanasan bumi (global warming) boleh diserap oleh turf di 
samping melepaskan gas oksigen (O²). 

1.3 Isu Pembangunan dan Pengurusan Turf di Malaysia
 Agak sukar untuk mendapatkan kawasan turf yang sempurna di Malaysia jika dibandingkan 

dengan kawasan turf di negara-negara yang beriklim sederhana. Terdapat beberapa faktor 
yang menyumbang kepada ketidak capaian piawaian yang ditetapkan di dalam penyediaan 
kawasan turf di negara ini iaitu;

1.3.1 Pemilihan Spesis Tidak Sesuai
 Penggunaan turf yang diimport seperti Tifdwarf, Tifgreen, Isle 2000, Tifeagle, 

Paspalum, Serangoon dan lain-lain yang tidak sesuai dan kurang adaptasi kepada 
persekitaran, mudah diserang penyakit dan perosak serta mengakibatkan kos 
penyelenggaraan yang tinggi;

1.3.2 Reka bentuk dan Kaedah Penanaman Yang Salah
  Kurangnya pengetahuan  teknikal  daripada  aspek  reka bentuk kawasan, 

kejuruteraan tapak bina dan spesifikasi penanaman yang betul menyebabkan 
penyediaan kawasan turf tidak berkualiti;

1.3.3 Media Tidak Sesuai
  Penggunaan media penanaman yang tidak sesuai dengan jenis kawasan turf yang 

hendak dibangunkan, menyebabkan kadar pertumbuhan turf tidak baik. Ini akan 
menimbulkan  masalah  yang  berpanjangan di tapak seperti air bertakung,  
pertumbuhan turf yang tidak sekata,  permukaan turf yang beralun dan sebagainya; 
dan

1.3.4 Kurang Penyelenggaraan
  Kurang pengetahuan berkenaan skop pengurusan dan penyelenggaraan kawasan 

turf menyebabkan turf terbiar daripada aspek pembajaan, penyiraman, kawalan 
musuh penyakit dan lain-lain.  Kaedah penyelenggaraan yang betul amat diperlukan 
untuk mendapat kawasan turf yang berkualiti. 

